
Tinta Bicara Penulis
Salam mesra buat semua guru yang terlibat dalam kokurikulum
sekolah.

Tujuan penulisan buku ini adalah untuk membantu para guru
dalam menyemarakkan aktiviti kokurikulum sejajar dengan visi dan
misi yang terkandung dalam Falsafah Pendidikan Kebangsaan. Dalam
penyeliaan dan penaziran kokurikulum didapati kebanyakan guru
masih mencari sumber dan bahan sokongan untuk memantapkan
pemahaman dan pelaksanaan kokurikulum di sekolah. Ini kerana ilmu
tentang kokurikulum ini bukan semudah kuliah biasa, sebaliknya minat,
kreativiti, dan kefahaman merupakan kunci kepada pelaksanaan
kokurikulum yang berjaya.

Kami berharap buku ini akan menjadi teman kepada semua
guru terutama guru permulaan dan guru yang terlibat secara langsung
dengan kokurikulum. Kami yakin dan percaya, banyak cikgu yang
dahagakan bahan rujukan atau garis panduan untuk mengendali,
mengurus dan memantapkan penglibatan mereka dalam kokurikulum.
Idea penulisan ini digubah dan disusun berdasarkan kokurikulum
kebangsaan yang menjadi teras kepada Bahagian Sukan, Kokurikulum
(BSKK) dan Kesenian serta Jemaah Nazir Sekolah. (JNS)

Buku ini diadun menggunakan kurikulum kokurikulum yang
dikeluarkan oleh Kementerian Pendidikan Malaysia dengan konsepnya
dipermudahkan untuk memberikan pemahaman yang mudah kepada
para guru. Beberapa contoh maklumat dan aktiviti diberikan untuk
memudahkan pentadbir memantau dan guru menjalankan aktiviti
kokurikulum selaras dengan PAJSK.

Akhir kata, kami ingin merakam jutaan terima kasih kepada
Pengarah, Bahagian Sukan, Kokurikulum dan Kesenian, Ketua Nazir
Sekolah KPM, Rektor Institut Pendidikan Guru Malaysia,para jurulatih
kokurikulum dari seluruh negara, guru kokurikulum di sekolah dan
anak-anak didik yang sering mencetuskan percambahan idea dalam
penghasilan buku ini. Terima kasih.

Dr. Amir Hamzah Aman 15 Ogos 2022
Mohd Kammal Ahmad Kammaruddin bin Jalil
Mohd Zarrawi Ravi bin Abdullah



Aktiviti kokurikulum adalah sebahagian daripada kurikulum
sekolah, dan setiap murid harus melibatkan diri. Aktiviti ini
boleh dijalankan di dalam dan di luar bilik darjah, mengikut
kesesuaian sesuatu aktiviti.

"Kurikulum Kebangsaan” ialah suatu program
pendidikan yang termasuk kurikulum dan kegiatan
kokurikulum yang merangkumi semua pengetahuan,kemahiran,
norma, nilai, unsur kebudayaan dan kepercayaan, untuk
membantu perkembangan seseorang murid dengan sepenuhnya
dari segi jasmani, rohani, mental dan emosi serta untuk
menanam dan mempertingkatkan nilai moral yang diingini dan
untuk menyampaikan pengetahuan."

Rujuk Subperaturan 3(1) dalam Peraturan-peraturan
(kurikulum Kebangsaan)1997 yang diterbitkan sebagai P.U.(A)
531/97.


